
ສາທາລະນະລັດ ປະຊາທິປະໄຕ ປະຊາຊົນລາວ
ສັນຕິພາບ ເອກະລາດ ປະຊາທິປະໄຕ ເອກະພາບ ວັດທະນະຖາວອນ

ຄະນະກຳມະການຄຸ້ມຄອງຫຼັກຊັບ              

               ເລກທີ 014 /ຄລຕ.
ແລະ ຕະຫຼາດຫຼັກຊັບ

                      ນະຄອນຫຼວງ​ວຽງ​ຈັນ, ວັນ​ທີ 19/05/2011
ຂໍ້​ຕົກລົງ
​ວ່າ​ດ້ວຍ​ລະບຽບ​ການ​ເປີດ​​ເຜີຍ​ຂໍ້​ມູນ​
· ອີງຕາມດຳລັດວ່າດ້ວຍຫຼັກຊັບ ແລະ ຕະຫຼາດຫຼັກຊັບ ສະບັບເລກທີ 255/ນຍ, ລົງ​ວັນ​ທີ 24 ພຶດສະພາ 2010;
· ອີງຕາມການສະ​ເໜີ ຂອງສຳນັກງານ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ​ແລະ ຕະຫຼາດ​ຫຼັກ​ຊັບ ຕໍ່​ກອງ​ປະຊຸມ ຄລຕ ຄັ້ງ​​ທີ VIII, ວັນ​ທີ 29 ​ເມສາ 2011.
ປະທານ ຄະນະ​ກຳມະການຄຸ້ມ​ຄອງ​ຫຼັກ​ຊັບ ແລະ ຕະຫຼາດ​ຫຼັກ​ຊັບ ອອກຂໍ້ຕົກລົງ​:
ໝວດທີ I
ບົດ​ບັນຍັດທົ່ວໄປ
ມາດຕາ 1. 
ຈຸດປະສົງ

ຂໍ້​ຕົກລົງ​​ສະ​ບັບນີ້ ຜັນ​ຂະຫຍາຍພາກທີ VI ມາດຕາ 59 ​​ຂອງດຳລັດ​ວ່າ​ດ້ວຍ​ຫຼັກ​ຊັບ​ ​ແລະ ຕະຫຼາດຫຼັກ​ຊັບ ສະບັບເລກທີ 255/ນຍ, ລົງ​ວັນ​ທີ 24 ພຶດສະພາ​ 2010​​ ຊຶ່ງ​ກຳນົດຫຼັກ​ການ​​​ເພີ່​ມ​ເຕີມ ເພື່ອເຮັດ​ໃຫ້​​ການເປີດ​ເຜີ​ຍຂໍ້​ມູນ​ຖືກຕ້ອງ, ຄົບ​ຖ້ວນ ແລະ ທັນເວລາ​.
ມາດຕາ 2.  
ຂອບ​ເຂດ​ກາ​ນນຳ​ໃຊ້
ຂໍ້​ຕົກລົງ​ສະບັບ​ນີ້ ມີຜົນບັງຄັບໃຊ້ຕໍ່ ບໍລິສັດ​ອອກຫຼັກ​ຊັບ, ບໍລິສັດ​ຫຼັກ​ຊັບ ​ແລະ ຕະຫຼາດ​ຫຼັກ​ຊັບ ທີ່​​ເຄື່ອ​ນ​ໄຫວ​ທຸລະ​ກິດ ​ຢູ່ ສປປ ລາວ.
ມາດຕາ 3.
ຫຼັກການລວມ​
​ການ​​ເປີ​ດ​ເຜີຍ​ຂໍ້​ມູນ ​​ຕ້ອງ​ປະຕິບັດ​ຕາມ​ຫຼັກການ ​ດັ່ງ​ນີ້:
1. ຖືກຕ້ອງ, ຄົບຖ້ວນ ແລະ ທັນເວລາ;
2. ດຳເນີນພ້ອມກັບການລາຍງານໃຫ້​ສຳນັກງານ ຄລຕ ຢ່າງ​ເປັນ​ລາຍ​ລັກ​ອັກສອນ;
3. ຮັບປະກັນຄວາມ​ສະ​ເໝີ​ພາບ​​ ໃນ​ການເຂົ້າ​ເຖິງ​ຂໍ້​ມູນຂອງ​ມວນ​ຊົນ​ທົ່ວ​​ໄປ;
4. ຂໍ້​ມູນ​ທີ່​ເປີດ​ເຜີຍ​ ຕ້ອງ​ເປັນ​ພາສາ​ລາວ.
ມາດຕາ 4.
ພັນທະ​ໃນ​ການ​ເປີດ​ເຜີຍ​ຂໍ້​ມູນ
ບໍລິສັດ​ອອກ​ຫຼັກ​ຊັບ, ບໍລິສັດ​ຫຼັກ​ຊັບ ​ແລະ ຕະຫຼາ​ດຫຼັກ​ຊັບ ມີ​ພັນທະເປີດ​ເຜີ​ຍຂໍ້​ມູນຂອງ​​ຕົນ​ ຕາມ​ທີ່​ໄດ້​ກໍານົດ​ໄວ້​​ໃນ ​ໝວດທີ II, ໝວດທີ III ແລະ ໝວດທີ IV ຂອງຂໍ້​ຕົກລົງ​ສະບັບ​ນີ້ ຕໍ່​ມວນ​ຊົນ ​ແລະ ຕ້ອງ​ຮັບຜິດຊອບ​ຕໍ່​​ເນື້ອ​ໃນ​ຂອງຂໍ້​ມູນ​ທີ່​​ໄດ້ເປີດ​ເຜີຍນັ້ນ.
ມາດຕາ 5.
ຜູ້​ຮັບຜິດ​ຊອບເປີດ​ເຜີຍ​ຂໍ້​ມູນ  ​ 

ບໍລິສັດ​ອອກ​ຫຼັກ​ຊັບ, ບໍລິສັດ​ຫຼັກ​ຊັບ ​ແລະ ຕະຫຼາ​ດຫຼັກ​ຊັບ ຕ້ອງ​ແຕ່ງ​ຕັ້ງ​​ໃຫ້ບຸກຄົນ​ໃດ​ໜຶ່ງ​ຮັບ​ຜິດ​ຊອບ​ໃນ​ການ​ເປີດ​ເຜີຍ​ຂໍ້​ມູນ​ຕໍ່​ມວນ​ຊົນ ​ແລະ ​ແຈ້ງ​ລາຍ​ຊື່​ບຸກຄົນ​ດັ່ງກ່າວ ໃຫ້ສໍານັກ ງານ ຄລຕ ຊາບ ເປັນລາຍລັກອັກສອນ ພາຍ​ໃນ ຫ້າ ວັນ​ລັດຖະການ ນັບ​ແຕ່​ວັນ​​ແຕ່ງ​ຕັ້ງ​ເປັນ​ຕົ້ນ​ໄປ. 
ກໍລະນີ ມີການປ່ຽນແປງ ຫຼື ແຕ່ງ​ຕັ້ງ​ເພີ່ມ​ເຕີມ​ ຕ້ອງແຈ້ງໃຫ້ສຳນັກງານ ຄລຕ ຊາບ ເປັນລາຍລັກອັກສອນ ພາຍ​ໃນ ຫ້າ ວັນ​ລັດຖະການ ນັບ​ແຕ່​ວັນ​​ມີ​ການປ່ຽນ​ແປງ ຫຼື ແຕ່ງ​ຕັ້ງ​​ເພີ່ມ​ເຕີມ ເປັນ​ຕົ້ນ​ໄປ.
ມາດຕາ 6.  
ການ​ເປີດ​ເຜີຍ​ຂໍ້​ມູນ
ການ​ເປີດ​ເຜີຍ​ຂໍ້​ມູນ ປະກອບ​ມີ ສາມ ຮູບ​ແບບ​ຄື: ​ເປີດ​ເຜີຍ​ຂໍ້​ມູນ​​ແບບ​ປົກກະຕິ, ​ເປີດ​ເຜີຍຂໍ້​ມູນ​​ແບບ​ສຸກ​ເສີນ ​ແລະ​ ເປີດ​ເຜີຍ​ຂໍ້​ມູນ​ຕາມ​ການ​ຮຽກຮ້ອງ. 
ການ​ເປີ​ດ​ເຜີຍ​ຂໍ້​ມູນ ຕ້ອງ​ເປີດ​ເຜີຍ​ຜ່ານ​ເວັບ​ໄຊ​ຂອງຕະຫຼາດ​ຫຼັກ​ຊັບ, ​ເວັບ​ໄຊ​ຂອງສຳນັກ ງານ ຄລຕ ​ແລະ ​​ສື່ສິ່ງ​ພິມ.

ກໍລະ​ນີ ​ເປີ​ດ​ເຜີຍ​ຜ່ານ​ສື່​ສິ່ງ​ພິມ​ ຕ້ອງ​ຂໍອະນຸຍາດ​ຈາກ​ສຳນັກງານ ຄລຕ.
ບໍລິສັດ​ອອກ​ຫຼັກ​ຊັບ ​ແລະ​ ບໍລິສັດ​ຫຼັກ​ຊັບ ຕ້ອງ​ສະໜອງ​ຂໍ້​ມູນ​ຕາມ​ທີ່​ໄດ້ກຳນົດ​ໄວ້​ໃນ​ໝວດ​ທີ II ແລະ ໝວດ​ທີ III ​ຂອງ​ຂໍ້​ຕົກລົງ​ສະບັບ​ນີ້ ໃຫ້​ຕະຫຼາດ​ຫຼັກ​ຊັບ ​ແລະ ສຳນັກງານ ຄລຕ ​ເພື່ອ​ນຳ​ໄປເປີດ​ເຜີຍຕໍ່​ມວນ​ຊົນ.
ມາດຕາ 7.  
ການເກັບຮັກສາຂໍ້ມູນ

ບໍລິສັດ​ອອກ​ຫຼັກ​ຊັບ, ບໍລິສັດ​ຫຼັກ​ຊັບ ​ແລະ ຕະຫຼາ​ດຫຼັກ​ຊັບ ຕ້ອງເກັບຮັກສາຂໍ້​ມູນທີ່​ໄດ້​ເປີດ​ເຜີຍ​ຢ່າງ​ໜ້ອຍ ສິບ ປີ. 
ໝວດທີ II
ການເປີດເຜີຍຂໍ້ມູນຂອງບໍລິສັດອອກຫຼັກຊັບ
ມາດຕາ 8.
ການ​ເປີດ​ເຜີຍ​ຂໍ້​ມູນ​​ແບບປົກກະຕິ
ບໍລິສັດອອກຫຼັກຊັບ ຕ້ອງ​ເປີດ​ເຜີ​ຍຂໍ້​ມູນ​ເປັນ​ປົກກະຕິ​​ປະຈຳ​ໄຕ​ມາດ,​ ຫົກເດືອນຕົ້ນປີ ​ແລະ ປະຈຳ​ປີ​.
1. ການ​ເປີດ​ເຜີຍ​ຂໍ້​ມູນ​ປະຈຳ​ໄຕ​ມາດ
ບໍລິສັດອອກ​ຫຼັກ​ຊັບ ຕ້ອງເປີດເຜີຍຂໍ້ມູນປະຈຳ​ໄຕ​ມາດ ພາຍໃນ ສິບຫ້າ ວັນ ນັບແຕ່ວັນສິ້ນສຸດ​ໄຕ​ມາດ. ກໍລະນີ ບໍລິສັດອອກ​ຫຼັກ​ຊັບເປັນກຸ່ມ​ບໍລິສັດ ຕ້ອງ​ເປີດ​ເຜີ​ຍ ພາຍ​​ໃນ ສາມສິບ ວັນ ພາຍຫຼັງສິ້ນສຸດໄຕ​ມາດ. 
ຂໍ້ມູນທີ່ຕ້ອງເປີດເຜີຍປະຈຳ​ໄຕ​ມາດ​ ແມ່ນ​ເອກະສານ​ລາຍ​ງານ​ການ​ເງິນ ຊຶ່ງປະກອບ​ດ້ວຍ:
1) ໃບສະຫຼຸບຊັບສົມບັດ; 
2) ໃບລາຍງານຜົນໄດ້ຮັບ; 
3) ໃບລາຍງານກະແສເງິນສົດລວມ; 
4) ບົດອະທິບາຍກ່ຽວ​ກັບຫຼັກການ, ວິທີ​ການ​ ດ້ານ​ການ​ບັນຊີທີ່​ໄດ້​ນໍາໃຊ້ ​ແລະ ອື່ນໆ. 
2. ການ​ເປີ​ດ​ເຜີ​ຍຂໍ້​ມູນ​ຫົກ​ເດືອນ​ຕົ້ນ​ປີ
ບໍລິສັດອອກ​ຫຼັກ​ຊັບ ຕ້ອງເປີດເຜີຍຂໍ້ມູນປະຈຳ​ຫົກ​ເດືອນຕົ້ນ​ປີ ພາຍໃນ ສີ່​ສິບ​ຫ້າ ວັນ ນັບແຕ່ວັນສິ້ນສຸດ​ໄຕ​ມາດທີສອງ. ກໍລະນີ ບໍລິສັດອອກ​ຫຼັກ​ຊັບເປັນກຸ່ມ​ບໍລິສັດ ຕ້ອງ​ເປີດ​ເຜີ​ຍຂໍ້​ມູນ ພາຍ​​ໃນ ຫົກສິບ ວັນ ພາຍຫຼັງສິ້ນສຸດໄຕ​ມາດທີສອງ. 
ຂໍ້ມູນທີ່ຕ້ອງເປີດເຜີຍປະຈຳ​ຫົກ​ເດືອນຕົ້ນ​ປີ ​ແມ່ນ​ເອກະສານ​ລາຍ​ງານ​ການ​ເງິນທີ່​ໄດ້​ຮັບ​ການ​ທົບ​ທວນ ​ແລະ ປະກອບ​ຄຳ​ເຫັນ​ຈາກ​ຜູ້​ກວດ​ສອບ​ພາຍ​ນອກ​ ທີ່​ຖືກ​ຮັບຮອງ​ ໂດຍ​ສຳນັກງານ​ ຄລຕ ຊຶ່ງປະກອບ​ດ້ວຍ: 
1) ໃບສະຫຼຸບຊັບສົມບັດ; 
2) ໃບລາຍງານຜົນໄດ້ຮັບ; 
3) ໃບລາຍງານກະແສເງິນສົດລວມ; 
4) ໃບ​ລາຍ​ງານ​ສ່ວນ​ປ່ຽນ​ແປງ​ຂອງ​ທຶນ;
5) ບົດອະທິບາຍກ່ຽວ​ກັບຫຼັກການ, ວິທີ​ການ ​ດ້ານ​ການ​ບັນຊີທີ່​ໄດ້​ນໍາໃຊ້ ​ແລະ ອື່ນໆ.
3. ກ​ານ​ເປີດ​ເຜີຍ​ຂໍ້ມູນ​ປະຈຳ​ປີ
ບໍລິສັດອອກ​ຫຼັກ​ຊັບ ຕ້ອງ​ເປີດ​ເຜີ​ຍຂໍ້​ມູນປະຈຳ​ປີ ພາຍ​​ໃນ ໜຶ່ງຮ້ອຍ​ຊາວ ວັນ ພາຍຫຼັງສິ້ນສຸດປີ​ການ​ບັນຊີ.
ຂໍ້ມູນທີ່ຕ້ອງເປີດເຜີຍປະຈຳ​ປີ ​ແມ່ນ​ເອກະສານ​ລາຍ​ງານ​ການ​ເງິນ ທີ່​ໄດ້​ຮັບ​ການກວດ​ສອບ​ຈາກ​ຜູ້​ກວດ​ສອບພາຍ​ນອກ​ ທີ່​ຖືກ​ຮັບຮອງ​ ໂດຍ​ສຳນັກງານ​ ຄລຕ ຊຶ່ງປະກອບດ້ວຍ: 
1) ບົດ​ລາຍ​ງານ​ຜົນ​ການ​ດຳ​ເນີນ​ທຸລະ​ກິດ;
2) ໃບສະຫຼຸບຊັບສົມບັດ; 
3) ໃບລາຍງານຜົນໄດ້ຮັບ; 
4) ໃບລາຍງານກະແສເງິນສົດລວມ; 
5) ​ໃບ​ລາຍ​ງານ​ສ່ວນ​ປ່ຽນ​ແປງ​ຂອງ​ທຶນ;
6) ບົດອະທິບາຍ ກ່ຽວ​ກັບຫຼັກການ, ວິທີ​ການ​ ດ້ານ​ການ​ບັນຊີທີ່​ໄດ້​ນໍາໃຊ້ ​ແລະ ອື່ນໆ. 
ມາດຕາ 9.
ການເປີດເຜີຍຂໍ້ມູນ​​ແບບສຸກ​ເສີນ
ບໍລິສັດອອກ​ຫຼັກ​ຊັບ ຕ້ອງເປີດເຜີຍຂໍ້ມູນ​​ແບບ​​ສຸກ​ເສີນ ພາຍໃນ ຊາວສີ່ ຊົ່ວໂມງ ນັບແຕ່ເວລາເກີດມີເຫດການ​ໃດໜຶ່ງ ດັ່ງ​​ນີ້:

1. ບັນຊີ​ເງິນຝາກຂອງບໍລິສັດອອກ​ຫຼັກ​ຊັບ ຢູ່ທະນາຄານຖືກງົດຊົ່ວຄາວ ​ຫຼື ພາຍຫຼັງບັນ ຊີ​ເງິນ​ຝາກໄດ້​ຮັບ​ອະນຸຍາດໃຫ້​ເຄື່ອນ​ໄຫວຄືນ​;
2. ໂຈະ ຫຼື ຢຸດ​ເຊົາ ການ​ດຳ​ເນີນ​ທຸລະ​ກິດ ​ບາງ​ສ່ວນ​ ຫຼື ທັງໝົດ;
3. ຖືກຖອນ ​ໃບທະບຽນວິ​ສາ​ຫະກິດ ຫຼື​ ໃບ​ອະນຸຍາດສ້າງຕັ້ງ ແລະ ​ເຄື່ອນ​ໄຫວ;
4. ມະຕິຂອງສະພາ​ບໍລິຫານ ກ່ຽວກັບການຊື້ຮຸ້ນຄືນຂອງບໍລິສັດຕົນ ຫຼື ຂາຍຮຸ້ນຈຳນວນ ໜຶ່ງທີ່ໄດ້ຊື້ຄືນ; 
5. ສະມາຊິກສະພາ​ບໍລິຫານ, ຄະນະຜູ້ອຳນວຍການ, ຫົວໜ້າ​ບັນຊີ​ ແລະ ຫົວໜ້າການ​ເງິນ ຖືກ​ລົງ​ວິ​​ໄນ ຫຼື ດຳ​ເນີນ​ຄະດີ​ ເນື່ອງ​ຈາກ​ລະ​ເມີດ​ລະບຽບ​ກົດໝາຍ; 
6. ມະຕິກອງປະຊຸມຜູ້ຖືຮຸ້ນ ກ່ຽວກັບການແບ່ງເງິນປັນຜົນ;
7. ການປ່ຽນແປງ ສະພາ​ບໍລິຫານ, ຄະນະກຳມະການກວດກາ, ຄະນະຜູ້ອຳນວຍການ,ຫົວໜ້າ​ບັນຊີ, ຫົວໜ້າການ​ເງິນ​ ແລະ ຜູ້ຖືຮຸ້ນລາຍໃຫຍ່;
8. ການຊື້-ຂາຍຮຸ້ນ ຂອງສະມາຊິກສະພາ​ບໍລິຫານ, ຄະນະກຳມະການກວດກາ, ຄະນະຜູ້ອຳນວຍການ, ຫົວໜ້າ​ບັນຊີ ​ແລະ ຫົວໜ້າການ​ເງິນ;
9. ບໍລິສັດ​ອອກ​ຫຼັກ​ຊັບ ​ຢູ່​ໃນສະ​ພາວະ​ລົ້ມ​ລະລາຍ ຫຼື ສານ​ມີ​ຄຳ​ຕັດ​ສິນ​ໃຫ້​ບໍລິສັດອອກ​ຫຼັກ​ຊັບເປັນວິ​ສາ​ຫະກິດລົ້ມລະລາຍ;
10. ມະຕິກອງປະຊຸມຜູ້ຖືຮຸ້ນ ຕາມ​ທີ່​ໄດ້​ກຳນົດໄວ້ໃນມາດຕາ 144 ຂອງກົດໝາຍວ່າດ້ວຍ ວິສາຫະກິດ. 
ບໍລິສັດອອກ​ຫຼັກຊັບ ຕ້ອງເປີດເຜີຍຂໍ້ມູນ​ສຸກ​ເສີນ ພາຍໃນ ເຈັດສິບສອງ ຊົ່ວໂມງ ນັບ​ແຕ່​ເວລາ​​ເກີດ​ມີເຫດການ​ໃດ​ໜຶ່ງ ​ດັ່ງນີ້: 
1. ມະຕິ​ຕົກລົງກ່ຽວ​ກັບ​ການກູ້​ເງິນ ທີ່ມີມູນຄ່າແຕ່ ສິບສ່ວນຮ້ອຍ ຂອງທຶນຈົດທະບຽນ​ຂອງ​ບໍລິ​ສັດ;
2. ມະຕິກອງ​ປະຊຸມ​ຜູ້​ຖື​ຮຸ້ນ​​ ໃນ​ການ​ຮັບຮອງ​ເອົາແຜນການທຸລະ​ກິດປະຈຳປີ, ແຜນການຂະຫຍາຍທຸລະກິດໄລຍະກາງ-ຍາວ ​ແລະ ຍຸດທະສາດຂອງບໍລິສັດ ​ແລະ ການປ່ຽນແປງຫຼັກການ, ວິທີ​ການ​ ດ້ານ​ການ​ບັນຊີທີ່​ໄດ້​ນໍາໃຊ້;
3. ມະຕິ​ຕົກລົງກ່ຽວກັບການສ້າງຕັ້ງ ຫຼື ຍຸບເລີກສາຂາ.
ມາດຕາ 10. 
ການເປີດເຜີຍຂໍ້ມູນຕາມ​ການຮຽກຮ້ອງ

ບໍລິສັດອອກ​ຫຼັກ​ຊັບ ຕ້ອງເປີດເຜີຍຂໍ້ມູນ ຕາມ​ການ​ຮຽກຮ້ອງ​ຂອງສໍານັກງານ ຄລຕ ​ໃນ​ກໍລະນີ ທີ່​ມີ​ເຫດການ​ໃດ​ໜຶ່ງ ​ທີ່​ສົ່ງ​ ຫຼື ອາດສົ່ງຜົນ​ກະທົບ​​ເຖິງຜົນ​ປະ​ໂຫຍ​ດ ຂອງ​ນັກ​ລົງ​ທຶນ, ຕໍ່​​ລາຄາ​ຫຼັກ​ຊັບ ຫຼື ສະຖຽນລະພາບ ຂອງຕະຫຼາດທຶນ.

ໜວດທີ III
ການເປີດເຜີຍຂໍ້ມູນຂອງບໍລິສັດຫຼັກຊັບ
 ມາດຕາ 11.
ການເປີດເຜີຍຂໍ້ມູນ​​ແບບປົກກະຕິ
ບໍລິສັດ​ຫຼັກ​ຊັບ ຕ້ອງ​ເປີດ​ເຜີ​ຍຂໍ້​ມູນ​ປະຈຳ​ປີ ພາຍ​​ໃນ ໜຶ່ງຮ້ອຍ​ຊາວ ວັນ ພາຍຫຼັງສິ້ນສຸດປີ​ການ​ບັນຊີ.
ຂໍ້ມູນທີ່ຕ້ອງເປີດເຜີຍປະຈຳ​ປີ ​ແມ່ນ​ເອກະສານ​ລາຍ​ງານ​ການ​ເງິນ ທີ່​ໄດ້​ຮັບ​ການກວດ​ສອບ​ຈາກ​ຜູ້​ກວດ​ສອບພາຍ​ນອກ​ ທີ່​ຖືກ​ຮັບຮອງ​ໂດຍ​ສຳນັກງານ​ ຄລຕ  ຊຶ່ງປະກອບ​ດ້ວຍ: 
1. ບົດ​ລາຍ​ງານ​ຜົນ​ການ​ດຳ​ເນີນ​ທຸລະ​ກິດ;
2. ໃບສະຫຼຸບຊັບສົມບັດ; 
3. ໃບລາຍງານຜົນໄດ້ຮັບ; 
4. ໃບລາຍງານກະແສເງິນສົດລວມ; 
5. ​ໃບ​ລາຍ​ງານ​ສ່ວນ​ປ່ຽນ​ແປງ​ຂອງ​ທຶນ;
6. ບົດອະທິບາຍ ກ່ຽວ​ກັບຫຼັກການ, ວິທີ​ການ ​ດ້ານ​ການ​ບັນຊີທີ່​ໄດ້​ນໍາໃຊ້ ​ແລະ ອື່ນໆ.
ມາດຕາ 12.
ການເປີດເຜີຍຂໍ້ມູນ​​ແບບ​​ສຸກ​ເສີນ
ບໍລິສັດຫຼັກຊັບ ຕ້ອງເປີດເຜີຍຂໍ້ມູນ​​ແບບ​​ສຸກ​ເສີນ ພາຍໃນ ຊາວສີ່ ຊົ່ວໂມງ ນັບແຕ່ເວລາເກີດມີເຫດການ​ໃດໜຶ່ງ ດັ່ງນີ້:
1. ສະມາຊິກສະພາ​ບໍລິຫານ, ຄະນະຜູ້ອຳນວຍການ, ຫົວໜ້າບັນຊີ, ຫົວໜ້າການເງິນ ​ແລະ ນັກວິຊາຊີບທຸລະກິດຫຼັກຊັບ ຖືກ​ລົງ​ວິ​ໄນ ຫຼື ຖືກ​ດຳ​ເນີນ​ຄະດີ;
2. ບັນຊີ​ເງິນ​ຝາກຂອງບໍລິສັດຫຼັກ​ຊັບໃນທະນາຄານ ຖືກງົດຊົ່ວຄາວ​ ຫຼື ພາຍຫຼັງບັນຊີ​ເງິນຝາກໄດ້​ຮັບ​ອະນຸຍາດໃຫ້​ເຄື່ອນ​ໄຫວຄືນ​;
3. ໂຈະ ຫຼື ຢຸດ​ເຊົາການດຳ​ເນີນທຸລະກິດ ບາງ​ສ່ວນ ຫຼື ທັງ​ໝົດ​;
4. ບໍລິສັດ​ຢູ່​ໃນ​ສະພາວະ​ລົ້ມ​ລະລາຍ ຫຼື ສານ​ມີ​ຄຳ​ຕັດສິນ​ໃຫ້​ບໍລິສັດເປັນວິ​ສາ​ຫະກິດລົ້ມລະລາຍ;
5. ຖືກຖອນໃບ​ອະນຸຍາດສ້າງຕັ້ງ ​ແລະ ການເຄື່ອນໄຫວທຸລະ​ກິດ;
6. ກອງປະຊຸມຜູ້​ຖືຮຸ້ນ ມີມະຕິຄວບກິດຈະການກັບວິ​ສາ​ຫະກິດອື່ນ;
7. ການປ່ຽນແປງສະມາຊິກສະພາ​ບໍລິຫານ, ຄະນະຜູ້ອໍານວຍການ, ຫົວໜ້າບັນຊີ, ຫົວ ໜ້າ​ການ​ເງິນ, ຫົວ​ໜ້າສາຂາ, ຮອງ​ຫົວໜ້າສາຂາ ​ແລະ ຫົວໜ້າ​ໜ່ວຍ​ບໍລິ​ການ;
8. ການປ່ຽນ​​ແປງ ຫຼື ເພີ່ມເຕີມກົດລະບຽບຂອງ​ບໍລິສັດ;
9. ມະຕິ​ຕົກລົງກ່ຽວກັບການສ້າງຕັ້ງ ຫຼື ຍຸບເລີກສາຂາ, ໜ່ວຍ​ບໍລິການຊື້-ຂາຍຫຼັກ​ຊັບ ຫຼື ປ່ຽນແປງທີ່ຕັ້ງສໍານັກງານໃຫຍ່, ສາຂາ ແລະ ໜ່ວຍບໍລິການຊື້-ຂາຍຫຼັກ​ຊັບ;
10. ພະນັກງານ​ໃດ​ໜຶ່ງ ຖືກ​ຖອນໃບຢັ້ງຢືນວິຊາຊີບທຸລະກິດຫຼັກຊັບ.
ມາ​ຕາ​ຕາ 13.
ການເປີດເຜີຍຂໍ້ມູນຕາມການຮຽກຮ້ອງ
ບໍລິສັດ​ຫຼັກ​ຊັບ ຕ້ອງເປີດເຜີຍຂໍ້ມູນຕາມ​ການ​ຮຽກຮ້ອງ​ ຂອງສໍານັກງານ ຄລຕ ​ໃນ​ກໍລະນີ ຂໍ້​ມູນ​ທີ່​ຕິ​ດພັນ​ກັບ​ບໍລິສັດ​ນັ້ນ ຫາກສົ່ງ​ຜົນ​ກະທົບ​ຕໍ່​ຜົນ​ປະ​ໂຫຍ​ດຂອງ​ນັກ​ລົງທຶນ.
ໜວດທີ IV
ການ​ເປີດ​ເຜີຍ​ຂໍ້​ມູນຂອງຕະຫຼາດຫຼັກຊັບ
ມາດຕາ 14.
ການ​ເປີດ​ເຜີຍ​ຂໍ້​ມູນ​ແບບ​ປົກກະຕິ
 

ຕະຫຼາດ​ຫຼັກ​ຊັບ​ ຕ້ອງ​ເປີດ​ເຜີຍ​ຂໍ້ມູນ​​ແບບປົກກະຕິ ດັ່ງ​ນີ້:
1. ຂໍ້​ມູນ​ການ​ຊື້-ຂາຍ​ຫຼັກ​ຊັບ​
1) ຊື່, ປະ​ເພດ ​ແລະ ຈຳນວນ ຫຼັກ​ຊັບຂອງ​ແຕ່​ລະ​ບໍລິສັດ ທີ່ໄດ້ຮັບອະນຸຍາດໃຫ້ຊື້-ຂາຍ​ໃນ​ຕະຫຼາດຫຼັກ​ຊັບ ພ້ອມ​ທັງ​ເຄື່ອງໝາຍ​ການ​ຂຶ້ນ​ລົງ​ຂອງ​ຫຼັກ​ຊັບ​ດ່ັງກ່າວ;
2) ລາຄາປິດຂອງວັນຜ່ານມາ, ລາຄາເປີດ ແລະ ລາຄາປິດຂອງແຕ່ລະຊ່ວງ ລວມທັງປະລິມານ, ມູນຄ່າການຊື້-ຂາຍ ​ແລະ ມູນ​ຄ່າ​ຕະຫຼາດຂອງ​ແຕ່​ລະ​ຊ່ວງ. ​ກໍລະນີ ນຳ​ໃຊ້​ລະບົບຈັບ​ຄູ່ຊື້-ຂາຍ​ແບບ​ຕໍ່​ເນື່ອງ ຕ້ອງ​ສະ​ແດງລະດັບ​ການ​ເໜັງ​ຕີງ​ຂອງ​ລາຄາ​ຫຼັກ​ຊັບ ພ້ອມ​ທັງ​ປະລິມານ, ມູນ​ຄ່າ ​ແລະ ມູນ​ຄ່າ​ຕະຫຼາດ ພາຍໃນ​ໄລຍະ​ທີ່ດຳ​ເນີນ​ການຊື້-ຂາຍ;
3) ດັດສະນີຂອງວັນຜ່ານມາ, ດັດສະນີເປີດ-ປິດ ໃນແຕ່ຊ່ວງຊື້-ຂາຍ ລວມທັງ​ການ​ປ່ຽນ​ແປງ ​ແລະ ສ່ວນ​ຮ້ອຍ​ຂອງ​ການ​ປ່ຽນ​ແປງ. ​ກໍລະນີ ນຳ​ໃຊ້​ລະບົບຈັບ​ຄູ່ຊື້-ຂາຍ​ແບບ​ຕໍ່​ເນື່ອງ ຕ້ອງ​​ເປີດ​ເຜີຍລະດັບການເໜັງຕີງຂອງດັດສະນີ ພາຍໃນ​ໄລຍະ​ທີ່ດຳ​ເນີນ​ການຊື້-ຂາຍ;
4) ລາຄາ ​ແລະ ​ປະລິ​ມານສະເໜີຊື້-ຂາຍຫຼັກ​ຊັບ  ສາມ ລະດັບທີ່​ດີ​ທີ່​ສຸດ, ປະລິມານ ​ແລະ ລາຄາທີ່​ຖືກ​ຈັບ​ຄູ່, ລາຄາສູງສຸດ ແລະ ຕໍ່າສຸດ; 
5) ສະຖານະພາບຂອງ​ແຕ່ລະຫຼັກ​ຊັບຈົດ​ທະບຽນ; 
6) ລາຍລະອຽດຂອງຫຼັກຊັບທີ່ມີປະລິມານຊື້-ຂາຍຫຼາຍທີ່ສຸດ ​ແລະ ຫຼັກຊັບທີ່ມີລາຄາເໜັງຕີງ​ແຮງທຽບໃສ່ວັນຜ່ານມາ;
7) ລາຍລະອຽດຂອງຫຼັກຊັບທີ່ມີລາຄາຈົດທະບຽນສູງສຸດ ແລະ ລາຄາຕະຫຼາດສູງສຸດຂອງ​ ສາມ ອັນ​ດັບ​ທຳ​ອິດ;
8) ບັນຊີ​ລາຍຊື່ຂອງສະມາຊິກຂອງຕະຫຼາດຫຼັກຊັບ ​ແລະ ສູນ​ຮັບ​ຝາກ​ຫຼັກ​ຊັບ;
9) ການປ່ຽນແປງຊົ່ວໂມງຊື້-ຂາຍ;
10) ການຢຸດຮັບຄຳສັ່ງຊື້-ຂາຍ ແລະ ຍົກເລີກຄຳສັ່ງຊື້-ຂາຍ ພາຍໃນ​ໄລຍະ​ທີ່ດຳ​ເນີນ​ການຊື້-ຂາຍ;
11) ການຢຸດການຊື້-ຂາຍຫຼັກຊັບໃດໜຶ່ງຊົ່ວຄາວ, ການປິດໃຫ້ບໍລິການບາງສ່ວນ ຫຼື​ ການ​ປິດ​ຕະຫຼາດ​ຫຼັກ​ຊັບ​​ໂດຍ​ເຫດຜົນ​ໃດ​ໜຶ່ງ.
2. 
ຂໍ້​ມູນ​ກ່ຽວ​ກັບ​ບໍລິສັດ​ຈົດ​ທະບຽນ 
ຕະຫຼາດຫຼັກ​ຊັບ ​ຕ້ອງ​ເປີດ​ເຜີຍ​ຂໍ້​ມູນ​ຂອງ​ບໍລິສັດ​ຈົດ​ທະບຽນ ຕາມ​ທີ່​ໄດ້ກຳ​ນົດ​ໃນ ​  ໝວດທີ II ຂອງ​ຂໍ້​ຕົກລົງ​ສະບັບ​ນີ້ ​ແລະ​ ຕ້ອງ​ເປີດ​ເຜີຍ​ຂໍ້​ມູນ​ເພີ່ມ​ເຕີມ​ ດັ່ງ​ນີ້: 
1) ການ​ຈົດ​ທະບຽນ​;
2) ການປ່ຽນ​ແປງ, ຍົກ​ເລີກ​ ​ແລະ ການ​ຈົດ​ທະບຽນ​ຄືນ​ໃໝ່;
3) ​ການປະຕິບັດມາດ​ຕະການ​​​ໂດຍ​ຕະຫຼາ​ດຫຼັກ​ຊັບຕໍ່​ກັບ​ບໍລິສັດ​ຈົດ​ທະບຽນ​.
3. ຂໍ້​ມູນ​ກ່ຽວ​ກັບບໍລິສັດ​ຫຼັກ​ຊັບ ທີ່​ເປັນສະມາຊິກຂອງ​ຕະຫຼາດ​ຫຼັກ​ຊັບ
ຕະຫຼາດຫຼັກ​ຊັບ ​ຕ້ອງ​ເປີດ​ເຜີຍ​ຂໍ້​ມູນ​ຂອງ​ບໍລິສັດ​ຫຼັກ​ຊັບ ຕາມ​ທີ່​ໄດ້ກຳ​ນົດ​ໃນ ໝວດທີ III ຂອງຂໍ້​ຕົກລົງ​ສະບັບ​ນີ້ ແລະ ​ຕ້ອງ​ເປີດ​ເຜີຍ​ຂໍ້​ມູນ​ເພີ່ມ​ເຕີມ​ ດັ່ງ​ນີ້:
1) ການ​ຮັບ​ສະມາຊິກ​;
2) ​ການປະຕິບັດມາດ​ຕະການ​ໂດຍ​ຕະຫຼາດ​ຫຼັກ​ຊັບ​ຕໍ່​ສະມາຊິກ;
3) ການ​​ຍົກ​ເລີກ ການ​ເປັນ​ສະມາຊິກ​. ​
ມາດຕາ 15.
ການ​ເປີດ​ເຜີຍ​ຂໍ້​ມູນ​ສຸກ​ເສີນ
ຕະຫຼາດ​ຫຼັກ​ຊັບ ​ຕ້ອງ​ເປີດ​ເຜີຍ​ຂໍ້​ມູນ​ສຸກ​ເສີນທັນທີ​ ໃນ​ກໍລະນີ​ມີ​ເຫດການ​ໃດ​ໜຶ່ງ​ເກີດ​ຂຶ້ນ ດັ່ງນີ້:
1. ການໂຈະ ຫຼື ອະນຸຍາດ​ໃຫ້ຫຼັກ​ຊັບ​ໃດ​ໜຶ່ງຊື້-ຂາຍຄືນ​ໃໝ່​; 
2. ຫຼັກຊັບ ທີ່ຖືກ​ແຈ້ງເຕືອນ ຫຼື ຖືກ​ຍົກ​ເລີກ​ການ​​ແຈ້ງເຕືອນ; 
3. ອັດ​ຕາສ່ວນ​ການ​ຖື​ຄອງ​ຫຼັກ​ຊັບ​ໂດຍ​ນັກ​ລົງທຶນ​ຕ່າງປະ​ເທດ ​ແລະ ອັດຕາ​ສ່ວນ​ກຳນົດ​ທີ່​ຍັງ​ເຫຼືອທີ່​ນັກ​ລົງທຶນ​ຕ່າງປະ​ເທດ​ສາມາດ​ຊື້​ໄດ້​; 
4. ລາຄາ​ຊື້-ຂາຍຂອງ​ຮຸ້ນໃດ​ໜຶ່ງ ຫຼື ທັງ​ໝົດ ທີ່​ເພີ່ມ​ຂຶ້ນ​ແຕະ​ເພດານ​ສູງສຸດ ​ຫຼື ຫຼຸດ​ລົງ​ແຕະ​ເພດານ​ຕໍ່າ​ສຸດ ສາມ ວັນ​ຕິດ​ຕໍ່​ກັນ;
5. ການລະ​ເມີດກ່ຽວ​ກັບການເປີດເຜີຍຂໍ້ມູນຂອງບໍລິສັດຈົດທະບຽນ ​ແລະ ບໍລິສັດຫຼັກຊັບ ທີ່​ເປັນ​ສະມາຊິກ.
ຕະຫຼາດ​ຫຼັກ​ຊັບ ​ຕ້ອງ​ເປີດ​ເຜີຍ​ຂໍ້​ມູນ​ສຸກ​ເສີນ ພາຍ​ໃນ ຊາວ​ສີ່​ ຊົ່ວ​ໂມງ ໃນ​ກໍລະນີ​ມີ​ເຫດ ການ​ໃດ​ໜຶ່ງ​ເກີດ​ຂຶ້ນ ດັ່ງນີ້:
1. ການ​ອອກ​ຮຸ້ນ​​ເພີ່ມ​ຂອງ​ບໍລິສັດ​ຈົດທະບຽນ​ໃດ​ໜຶ່ງ; 
2. ການ​ປ່ຽນ​ແປງ​ອັດຕາ​ສ່ວນການ​ຖື​ຮຸ້ນຂອງ​ຜູ້​ຖື​ຮຸ້ນ​ ທີ່​ຖື​ຮຸ້ນ​ເກີນ ໜຶ່ງສ່ວນຮ້ອຍ ຂອງ​ຈໍານວນ​ຮຸ້ນ​ທັງ​ໜົດຂອງ​ບໍລິສັດ​ຈົດ​ທະບຽນໃດໜຶ່ງ; 
3. ການຊື້-ຂາຍຮຸ້ນຂອງສະມາຊິກ​ສະພາ​ບໍລິຫານ, ຄະນະກຳມະການກວດກາພາຍ​ໃນ, ຄະນະຜູ້ອຳນວຍການ, ຫົວໜ້າບັນຊີ ຫຼື ຫົວໜ້າການ​​ເງິນ; 
4. ການປະຕິບັດ​ມາດຕະການ​ ຕໍ່​ຜູ້​ລະ​ເມີດ​ລະບຽບການ​ທີ່​ຕິດ​ພັນ​ກັບ​ວຽກ​ງານ​ຫຼັກ​ຊັບ.

ມາດຕາ 16.
ການເປີດເຜີຍຕາມການຮຽກຮ້ອງ
​ໃນ​ກໍລະນີຈຳ​ເປັນ ສຳນັກງານ ຄລຕ ສາ​ມາດ​ຮຽກຮ້ອງ​ໃຫ້​ຕະຫຼາດ​ຫຼັກ​ຊັບ​ເປີດ​ເຜີຍ​ຂໍ້​ມູນ​ໃດ​ໜຶ່ງ​ເພີ່ມ​ເຕີມ ​ນອກຈາກ​ທີ່​ໄດ້​ກໍານົດ​ໄວ້​ໃນ​ມາດຕາ 14 ​ແລະ 15 ຂອງ​ຂໍ້ຕົກລົງສະບັບ​ນີ້ ​ເພື່ອ​ປົກ​ປ້ອງ​ຜົນ​ປະ​ໂຫຍ​ດ ຂອງ​ນັກ​ລົງທຶນ ​ແລະ​ ຮັກສາສະຖຽນ​ລະ​ພາບ​ ຂອງ​ຕະຫຼາດ​ທຶນ. 
ໝວດ​ທີ V
ບົດ​ບັນຍັດ​ສຸດ​ທ້າຍ
ມາດ​ຕາ 17.
ການ​ຈັດຕັ້ງ​ປະ​ຕິ​ບັດ
ສຳ​ນັກ​ງານ ຄລຕ, ບໍລິສັດ​ອອກ​ຫຼັກ​ຊັບ, ບໍລິສັດ​ຫຼັກ​ຊັບ, ຕະຫຼາດ​ຫຼັກ​ຊັບ ​ແລະ ​ພາກ ສ່ວນອື່ນ​ທີ່​ກ່ຽວຂ້ອງ ຈົ່ງ​ຮັບ​ຮູ້ ​ແລະ ຈັດ​ຕັ້ງ​ປະຕິບັດ​ຂໍ້​ຕົກລົງສະບັບ​ນີ້ ຕາມ​ຂອບ​ເຂດ​ສິດ ​ແລະ ໜ້າ​ທີ່​ຂອງ​ຕົນຢ່າງ​ເຂັ້ມ​ງວດ.
ມາດ​ຕາ 18.
ຜົນ​ສັກສິດ
ຂໍ້​ຕົກລົງ​ສະບັບ​ນີ້​ ມີ​ຜົນ​ສັກສິດ​ ນັບ​ແຕ່​ວັນລົ​ງລາຍ​ເຊັນ​ເປັນ​ຕົ້ນ​ໄປ.
ປະທານ ຄະນະ​ກຳມະການຄຸ້ມ​ຄອງ​ຫຼັກ​ຊັບ ​ແລະ ຕະຫຼາດ​ຫຼັກ​ຊັບ
ສົມສະຫວາດ ເລັ່ງສະຫວັດ

